Însan, Zanahî û Pîrozî

Hesen Polat: redar@web.de 
Însan di derheqa însanan de, yanê di derheqa xwe de, pir nivisandîye û lê wer xuya dike ku hîna pir jî binivisîne. Wexta di derheqa tiştekî de pir hat nivisandinê mirov hêvî dike ku di wê mijarê de zelalîyek derbikeve holê. Feqet dema însan bi xwe bû mijara nivisê wezîyet wer xuya nake û gor fikrê me gotin zêde dibin, yanê zêdetir nêrîn û nirxe derdikevin holê.

Ma çima însan di derheqê xwe de nikare îttifaq bike ku ew çîye? Ma va nakokiyek nine ku însan alîyeki de di derheqê xwe de weqas zêde dinivisîne, lê alîyê din de jî hîna bersiva „însan çîye û çi nine“ de îttifaq nekirîye? 

Em hemû însanîyetîya xwe tînin zimên, feqet dema hat pirsînê „ma însan çîye?“ salixdayînek di alîyê hemû însanan de bê qebulkirinê tune û ewê nebe jî. Cure cur bersivên vê pirsê tên dayînê. Her kes gora raman û fikrên xwe bersivekê dide. Feqet her bersiv dayîn di alîyên hinekan de bê qebûlkirin  jî di alîyên hinekan de jî nayê qebûl kirin. Car caran însanê ku bersivek daye, mêze dike ku bersiva wî êdî têra wî jî nake, an dest pê dike bersivekê din bide, an jî dû persivekê têra wî bike dikeve. 

Dema hat pirsînê ku însan ji tenê bona xarin û vexarinê dijî an na? Hema hema bersiva hemu însan „na“ ye. Çimkî însan ne tênê bi bedena xwe însane. Di erebî de hebûna însan bi sê tiştan tê salixdanê: ruh, nefs, beden. Di elmanî de kelîmeyên „Seele, Geist, Leib“ hene ku hemberî kelîmeyên erebî derdikevin. Di pir zimanên din de jî va sê bûutên/zerengîyên însanan tên zimên. Va jî nîşan dide ku însan ne tenê mexluqekî maddîye, mexluqekî manevîye jî. Dema hat pirsînê ku „ma însan çîye?“ bûuta wî ya maddî zêdetir bûuta wî ya manevî tê pirskirinê. 

Hebûna însanan li vir de bi şiklekî însan bi vê pirsê re karketîye û xwestîye ku vê pirsgirêkê zelal bike. Ol/dîn û felsefan bi vê pirsê dest pê kirîne û xwestine ku ji bona sedema jîyana însanan re îzahetekê bikin. Xwestinek an jî hewcî diyinek wusa jî nîşan dide ku tenê îzahetek maddî têra însanan nekirîye û nake jî.  

Em naxwezin li vir dest pê bikin û bibêjin li gor filankesê însan wusa, li gor bêvankesê jî wusa hatîye salixdanê. Em dixwezin vî warî de hinek tiştan bînin zimîn û we xwendewanên hêja bi tev çend pirsên girîng bînin hember hev. Bi vê şiklî hêvîdarin ku bibin sedema hinek nêrin, nirxe û lêkolînên we yên balkêş.

Her çiqas ramanên nûjen derheqê afirandina
 însan de şiphe bike jî, gora fikrê me însan hatîye afirandinê. Di heqê afirandina însanan de jî piranîya însanan ittifaq kirîye. Lê bi vê ittifaqê pirsgirêk çareser nebû ye û cure cur nêrîn, ol û idoloji derketine holê. Li nav wan de du xet her tim ber hev re hatine. Xeta materyalist/maddî û xeta metafizik/manewî. Di xeta materyalist de Xwedê re pir cîh tune, bi teorîyên cure cur pêştveçuna xezayê û dunyayê gor hinek delîlan tên zimîn. Herî teorîya meşhura vê warî de „teorîya evulutionê/evrîmê“ ye. 

Di xeta manevî de ol/dîn derdikevin pêşîya me. Gora olan Xwedê her tişt afirandîye. Xwedê xaliq, tiştên din jî mexluqin. Vê warî de pir muxelefetek mezin tune. Lê dema ser sifet û rola Xwedê li jîyana mirovan de hat behskirinê curetî navbera olan de jî derdikeve holê. Hinek dibêjin „Xwedê însan afiradîye û aqil dayê, mirov ger aqilê xwe bişuxulîne û rîya xwe bi xwe derbixine“. Ên din jî gotine ku „Xwedê însan afirandîye û aqil dayê, lê dîsa jî însan serberdayî nehiştîye. Bi şandina wahîyê û tayînkirina pêxamberan xwestîye kû herdem rîya rast nîşanê însanan bide. 

“Li vir pirsgirêkêk din xwe nîşan dide ku ew jî, va pirsa ye: Aqil bi serê xwe dikare bibe pîvan, an jî na? Vê warî de iddayê cure cur hene. Hinek aqil û wahîyê du tiştên tekîlîya xwe hevûdin re tunebûn, hinek jî aqil û wahîyê du tiştên ji hev naqetî dibînin. Dîne îslamê navbera aqil û wahîyê de pêwendîyek/îrtibatek girîng dibîne
 û dibêje ku ola mirovên bê aqil tuneye. Feqet aqiltiyek bê wahî jî kêmasî qebûl dike. Aqlê însan hewcîya wahîyê ye. Mirov bi alîkarîya wahîyê pîvana xwe nas dike û dikare karê herî baş bike. Qur’an dema însanên bê bawermend nirxe dike nabêje ku „aqlê wan tune“ dibêje ku „ewna aqlê xwe kar nayînin“.
 

Di sureya Mulk de jî wusa tê gotinê: „(Ewna aha jî) bibêjin: „Wexta me guhdarî (wan hişyarkeran) bikirina an jî aqil bikirina em musteheqê vê agirê har nedibûn.“

Seyid Huseyîn Nasr di vî warî de wusa dibêje: „Dema aqil ji wahiya ku mahîyetek pîrozî û xususîyetekê sirdar/razdar daye wî hat qetandinê, qabîlîyeta  baqilbûnê ku  sedem û dîyarbûnek aqil e dikare bibe hêzek û hacetek şeytanî“

Însan mexluqekê bi aqîl e. Bi wê aqlê xwe dikare hinî pir tiştan bibe û pir tiştan dest xwe bixine. Him pir tiştên baş, him jî pir tiştên nebaş. Başî û nebaşî bi çi şiklî tê zanînê? 

Însan bi aqlê xwe dikare xwe bigîhîne zanahîyê. Lê zanahî çîye, an jî çer bê famkirinê? Pir caran zanahî tenê di mana agahdar bûnê de tê famkirinê. Famkirinek wusa çarçova zanahîyê pir teng dike. Zanahî ne tenê heqê tiştekî de agahdar bûn e, lê derheqa hîkmeta wê tiştî de jî agahdar bûn e. Loma tê gotinê ku „însan bûn xwe naskirin e, xwe naskirin jî Rebbê xwe naskirin, Rebbê xwe naskirin jî bi zanahîyê dibe.“ Nezanî ne tenê nezanîya xwendin û nivisandin ye, nezanîha herî mezin raman nekirine. Dema mirov xwest ku dû sedema tiştekê bikeve mecbure ku raman bike. Ramankirinek berdewam jî mirovan digîhîne hîkmeta hebûn û tunebûna tiştan. 

Huseyin Nasr di wî warî de jî wusa dibêje: „Insan bûn xwe naskirin û qafikê xwe derketine.  Loma zanahî naskirina Cevhera berz/bilind ku çavkanîya her tiştê fanî  ye, ji dawîyê de mîna tekîlîya rojê û tirica wê tekilîya navbera aqil û hebûna Xwedê bê şiphe dîtine.“

Hinek kelîme/peyv hene ku bê wan peyva zanahîyê tam/nekêm nayê famkirinê. Hîkmet jî di va peyvanan de yeke. Hezretî Mihemmed (s.a.v.) hedîsek xwe de derheqê hîkmetê de wusa dibêje: „Hîkmet malê bawermendan yê wendayîye, wê kuderê bibînin ger bigirin/bistînin.“ 

Dema mirov ayetên Qur’ana pîroz yên di heqê zanahîyê de dixwîne û raman dike, dibîne ku hikmet beşek zanahîyek rast e. Zanahîyek bi hîkmet pîroztîyê jî xwe re tîne. Dema mirov tiştek pîroz hesiwand qîmetê jî dide wî tiştî û dike ku gora wê zanahîyê jîyana xwe biguherîne. Zanahîyek bê hîkmet pîroztîya xwe wenda dike û di jîyana mirov de pir cîh nagire. Hêdî hêdî ba mirovan bandora xwe wenda dike û dibe barê giran. Loma ayeta Qûr’ana pîroz mirovên gor zanahîya xwe najên wusa dîyar dike: „... hecwekîya wan wekî hecwekîya kerê barê pirtukan/kitaban hildidin e.“

Medenîyetên bingeh /qedîm qîmetek giring didin pîroztîyê. Lê nûjentîyê (modernîte) pîrozî qedexe kirîye
, lewma di zanahîtîya nûjen de pîroztî tuneye û mirov xwe mecbur nabîne ku gor îlmê xwe şikil bide jîyana xwe. Cevdet Saîd dunyaya nûjen wusa şirove dike: „Dunyaya nûjen di alîyê însanên çavên xwe kûr, lê zikê xwe pir tujî de tê rêberî kirinê.“
 Nasr jî însanê nûjen wusa tarîf dike: „Qerera xwe têne jîyanek ji bona xarin û vexarinê re daye“.

Di medenîyetên bingeh de heqîqet û realîte ne yekbûn. Lê her demê mirovan dixwestin ku gora heqîqetê rê bidin jîyana xwe. Jîyana nûjen de heqîqet ne tiştekî girînge, hebûn û tunebûna wî belu nine. Realîte derdikeve pêş û pir caran dikare cîhê heqîqetê bigire. Gora guhertina realîteyê her tişt dikare bê guhertinê. Va jî însanan bê bingeh dike. Însanên bê bingeh jî tu carê rehetîyê nabînin. 

Tesbitkirina heqîqetê de aqil dikare rolekê mezin bilîhize, ku qabiliyeta destxistina heqiqetê Xwedê daye însanên bi aqil. Feqet aqil jî bê wahî heqîqetê pir zor dest xwe dixine. Dest xwe bixine jî nikare demekê dirêj biparêzîne. Wexta heqîqet hebû ger aqîde jî hebe.
 Heqîqet û aqîde mîna xwun û goştên, hevûdin nikarên bên veqetandinê. Aqîde sîgorteya parêzandina heqîqetê ye.

Her çiqas realîta piranîya misilmanên hemdem/hemçax, girîngîya dînê islamê daye zanahîyê nîşan nede jî ayetên Qur’ana pîroz girîngîya zanahîyê têm dîyar dikin. Ayeta herî pêşî hatîye nazil kirinê wusa dest pê dike: „Bi navê wî Xwudayê teyê ku tu afirandîyî bixwîne!“

Wahî bawermendan teşviqî zanahîyê dike, him jî zanahîyek bi hîkmet û pîrozî. Çimki wahî pîroztîyê xwe re tîne. Zanahîyek bê hîkmet mirovan tenê derheqê xusîsîyet û dîtina tiştan de agahdar dike. Lê zanahîya herî qîmet agahdarîbûna derheqê mahîyeta tiştan de ye. Zanahîyek wusa encax dikare mirovan her bêj koletî û sinorên xapandî azad bike. Çimkî pîrozî bê sinor, bê dawî û ebedî ye.
 Ew jî hêza xwe ji bawerî anîna Xwedayekê ezel û ebed digire. 

Dema pîrozî bû, eşq û şewq jî dibe, çimkî pîrozî cezb dike. Bê pîrozî eşq û şewq dernakevin holê. Herçiqas va rojên nûjen de qîmet û hewcebûna hîkmetê alîyên ekserîyeta însanan neyê zanînê jî gor fikrê me sedema pirsgirekên însanên nûjen bi xwe qedexekirina pîrozîyêye. Mirov saya zanahîyek bi hîkmet hajîya armanca afirandin û hebûna xwe dibe. Bi vê ronahîyê sedema hebûnê îdrak dike, azadîyek û serbuxwekê manewî dest xwe dixine.
 

Dema nûjentî hat nirxekirinê piranîya misilmanan xwe nûjentîyê azad dibînin û wer zen dikin ku tekîlîyekî wan û nûjentîyê hev re tuneye. Bi rastî çend sedsal in ku misilman jî bi şiklekê giran ketine bin bandora hukmê nûjentîyê û roj bi roj di vê alî de pêşve diçin. Nirxeyên ku derheqê jîyana nûjen de tên kirinê û bên kirinê hema hema ji bona hemû misilmanên herdem jî muteberin. Loma em we xwendewanên hêja reca dikin ku jîyana xwe tim û tim ji gor nêrîn û nirxeyên xwe ber xwe re bînin û mêze bikin, ka gotin û kirinên we çiqas mîna hevin! Gotinek manîdar heye, tê gotinê ku: „Pêşt de derzîyê xwe re bike, dû re jî şijûnê yên din re!“

Em pir caran vê ayeta Qur’anê dibîhîsin an jî bi xwe tînin zimên: „... Qe ewanê zana û ewanê nezan wekî hev dibin? Bi rastî yên baqil (ji van beratan) şîretan/ogitan hildidin.“
 Lê ger em bîr nekin ku pêşî de em misilman muhetabê ayetên Qur’anê ne.

